
ҚЫМЫЗ – ШИПАЛЫ СУСЫН
Қазақ халқының  өмірінде жылқыға қатысты өзгеше философиялық және мәдени жүйе қалыптасқан. Қазақтар адам мен оның жан серігі болып келетін, астындағы  атын құрметтеп, қадірлеген. Сыйлы қонаққа ат мінгізу, күйеу жігіттің қалыңдық алуынан алғаш барғанда ат байлауы, ұрыс кезінде жау қоршауында қалған қолбасшыға ат сүйек беріп құтқару, т.б. дәстүрлер жылқының қазақ халқының шаруашылығында ғана емес, әлеуметтік өмірінде де үлкен мәнге ие болғанын білдіреді. Қазақ халқы жылқыны, ең алдымен, ел қорғаны ердің жан серігі деп деріптеген болса, ал оның сүтінен алынатын қымыз сусынының адам ағзасына пайдасы жайында да көптеген мәліметтер бере кеткен.

Мақаланы жазуға түрткі болған мәселе, 2014 жылдың жазғы далалық маусымындағы археологиялық және этнологиялық экспедиция оқытушылар мен білім алушылар үшін қызықты  болды. Далалық зерттеу жұмыстары Шығыс Қазақстан облысы Абай ауданының аумағындағы Шыңғыстау өңірінде жүргізілді. Нақты айтар болсақ, этнографиялық зерттеу жұмыстары Тоқтамыс және Саржал ауылдарына қарасты аумақта жүргізілді. Ауыл информаторларымен кездесу арқылы тарих, мәдениет, топонимика және қазақ этнографиясы салалары бойынша көлемді ақпарат алынды. Этнографиялық материалдарды жинақтауда ең көлемді, әрі ең маңыздысы осы мақала тақырыбы болып табылады. (1 сурет) 

Саржал ауылы  өзінің 16 мың жылқы өсіруі және сапалы қымыз өндіруімен Республика көлеміне танымал. Ауылда 3000-ға жуық бие сауылып, күніне 10 тоннаға тарта қымыз өндіріледі. Қымыз өндіруге арналған арнайы цех жұмыс істеп тұр. Тұрғындар қымызды Өскемен, Семей, Аягөз және Астана қалалары жәрмеңкелеріне сатылымға шығарады. Бұл салыстырып қарағанда барша түркі жұртының қала берді дүние жүзінде осынша көлемде қымыз өндіріп отырған шағын аумақ. Осындай халқымыздың бай мұрасын жоғалтпай ұстап отырған ауылдың мәртебесін көтеріп ғылыми жағынан зерттеу бүгінгі күннің кезек күттірмес мәселесі. Осы бағытта Шыңғыстау кешенді зерттеулер экспедициясы өз жұмыстарын алдағы жылдары да жалғастыратын болады. Біздің зерттеулеріміздің басты мақсаты тек осы өңірде өндірілетін қымыз жөнінде ғана емес, жалпы қымыздың тарихы, оның ұлтымыздың бай қазынасы екендігін тереңдете зерттеу болмақ.


Қымыздың осыдан бес мың жыл бұрын көшпенділердің ұлттық сусыны болғандығы жайында мәліметтер кездеседі. Ол дәлелсіз жай ғана бір болжамдар емес, Солтүстік Қазақстан жеріндегі энеолит дәуірінің Ботай мәдениетінен жылқыны өсіріп оның сүтін пайдаланғаны бүгінгі күні белгілі болып отыр. Біздің заманымыздан жиырма бес ғасыр бұрын өмір сүрген әйгілі Геродоттың: «Көшпенді сақтардың сүйікті сусыны — бие сүті. Оны олар ерекше тәсілмен дайындаған және қымыз дайындау тәсілін құпия сақтаған. Егер оның құпиясын біреу ашса, екі көзін ағызып жіберетін болған» деген екен [1]. 
Герадоттың осы сөздерінен қымыздың қазақ халқы үшін құнды екендігін дәлелдеп бергендей. Ғасырлар бойы ата-бабаларымыздан мұра болып келген бұл игілік бағаланып, атадан балаға мирас болып келді. Қазақ халқымыз жорыққа шыққанда, көшіп-қонуда, сапарда, ыстықта, шаршап-шалдыққанда немесе келген қонақтарға ең алдымен қазақтың  ұлттық сусыны қымызды тарту еткен. Себебі, қымызды ішкен кез-келген адам өзін сергек сезініп, шөлі қанып, шаршауы басылады. Қымыз – пайдалы дәрумендерге бай, адамның көңіл күйін көтеріп қана қоймай, талай ауруды емдеп жазады.
Қымыздың адам денсаулығына пайдасы өте зор. «Қымыздың әсерінен асқазан сөлінің бөлінуі жақсарады, тәбеті артады, астың қорытылуы жақсарады. Қазіргі медицинада қымызды антибиотиктермен және басқа да дәрі-дәрмектермен байланыстыра отырып, өкпе, сүйек және бүйрек туберкулезін, ішек-қарын және жүрек, қан тамырлары ауруларын емдегенде, сондай-ақ витаминдер жетіспегенде, зат алмасу бұзылғанда қолданады». Сондай-ақ «қымызды жүйелі түрде қабылдаудың әсерінен өкпенің сыйымдылығы, кеуде клеткаларының шебері ұлғаяды, тыныс алу, зат алмасу жақсарады, қан құрамындағы гемоглабин мөлшері артады, ақ қан түйіршіктері, егер олар жоғары болса, қайта қалпына келеді, ал, қызыл қан түйіршіктерінің шөгу реакциясы жиілесе қайта төмендейді. Нерв жүйесі де қымыздың әсерінен тыс қалмайды. Қымыз ішкен адамның бойында сергектік пайда болады» [2, 92 б.].

Қымыздың шипасы туралы ақын, жазушы, ғалымдардың айтқан пікірлері. Мысалы, орыс ғалымы В.И. Даль «Қымыз ішуді әдетке айналдырсаң, басқа сусындардан гөрі оның артықшылығын сезінесің. Осынау шипалы сусын аштық пен шөлді бірден басады, денені салқындандырады. Егер қымызды үзбей ішсең бір аптадан соң өзіңді сергек сезінесің. Денсаулығың түзеліп, тынысың жеңілдейді, жүзіңіз жарқырап шыға келеді. Мен бұл тұрғыда қымыздың қыс айларында адам денсаулығын сақтап, ұзақ мерзімді ораза ұстауға септігін тигізетіндей қасиетіне тәнтімін. Оны басқа қорек түрлерімен ешбір салыстыруға болмайды»[3, 248б.].             
Жамбыл атамыз: «Ауруға ем, сауға қуат, дәрі — қымыз» [4, 345б.]. Француз саяхатшысы Вильгельм Рубринаста 1253 жылы қазіргі Татарстан территориясымен саяхат шегіп, қымыз ішкен. Қымызды ашыту жолдарын, дәмін, адам организміне, оның ішінде несіп бөлуге әсер ететінін божайлап тұрып жазды.
                              
Ағылшын ғалымы Джессе Рассел: «Қымыз – майлы өнім, яғни ферменттерге бай  бие сүті. Бұл өнім Орталық Азия жерінде өмір сүрген Түрік және Моңғол халықтарынан тараған: Қазақ,Башкұрт, Қырғыз, Якут, Моңғол және Калмақ халықтары үшін ең маңызды рөл атқарады» - деп жазған [5, p.106]. Қазақтар жыл маусымына қарай қымызды уыз қымыз, жазғы қымыз, күзгі қымыз, қысқы қымыз деп атаған.
Уыз қымыз. Бұл бие сүтінің уыз дәмі тарамаған кезде ашытылған қою қымыз. Кейде оны май қымызы деп те атаған. Бұл алғашқы қымызды сапыруға ауылдың үлкен-кішісі жиналып, ақ ниетті тілек білдіріп, бөліп ішу халықтық салт болған.                                          
Сары қымыз. Жаз ортасындағы, шөп әбден пісіп буыны қатқан кездегі қымыз. Бұл кезде қоныс аудару сияқты көшіп-қонудан қымыз көп шайқалып, көп пісіледі де, ірімтігі жақсы жазылып, ашуы білінбей, қымыздың күші өз бойына сіңген сарғылт болады. Жаңа сабаның иісі, дәнге толған гүл бәйшешек шырындары қымызға ерекше дәм береді. Сары қымызды ішкен адам жадырап терлегіш, көп ішсе маужырап ұйықтағыш келеді. Қазақтардың тәжірибесі бойынша бұл қымыз өте жұғымды, шипалық қасиеті мол болады.               
Түнемелі қымыз. Мол қордың үстіне сүт қышқылы арнаулы торсықта сақталып екі тәулік сапырылған, пісуі жеткен қымыз. Түнемел қымыз асықпай отырып ұзақ мәжіліс-мәслихаттарда ішуге даярланады. Оның қыздыратын күші болады. Сондықтан оны көбінесе ет, құрт, май, ірімшікпен ішкен. 
Құнан қымыз. Құнан қымыз үш тәулік бойы ашытылады. Ол саумал ішпейтін адамдарға беріледі. Кейде ол ас пен тойларға апару, ұзақ отырыстарда ішу үшін даярланады. Төрт тәулік бойы ашытылған дөнен қымыз, бес тәулік бойы ашытылған бесті қымыз, одан да күшті асау қымыз деген күшті қымыздар да көбінесе сондай мәжіліс, тойларға арналып ашытылады. Саумал баяу ашыған немесе ащы қымызға жаңа сауған бие сүтін қосып пісу арқылы жұмсартылған, қарттар мен балаларға арналған қымыз.      
Қысырдың қымызы. Бұл әдетте қыс айларында ауру адамға немесе үлкен той-думандарға, кейде өте сыйлы қонақтарға арнап, жазда қысыр қалған, бірақ тайы еміп жүрген биелердің сүтінен ашытылады. Қорабалы қымыз. Қордың үстіне сүт құйып, бірнеше күн жиналған мол қымыз, оны қорланған қымыз деп те айтады.
 Бал қымыз. Қымызға тәттілік дәм беру үшін бал, қант, өрік, мейіз қосып піседі. Бал қымыз көбінесе сырқат адамдарға, балаларға, сондай-ақ, жас босанған әйелдерге арналады.         
Сірге жияр қымызы. Күзді күні бие ағытарда соңғы қымыз бірнеше күн жиналады. Салт бойынша ел шақырып, ет асып, сірге жияр қымыз бөліп ішіледі. Жоғарыда біз келтірген қымыздың тек негізгі түрлері ғана. Ал қазақ этнографиясына тән жазбалы деректер мен ауыз әдебиеті бойынша қымыздың тағы басқа 25 түрлі атауы бар [6, 345 б.]. Қымыз түрлерімен қатар, сауылатын бие түрлері де аз емес. Мысалы: сақа бие, құлын бие, қыран бие деп үшке бөлінеді. Сақа бие – бірнеше рет құлындаған, бұрыннан сауылып келген бие. Құлын бие – құнажын немесе дөнен жасында алғаш құлындаған бие. Қыран бие – деп өткен жылы кейбір себептермен қысыр қалған, құлын орнына тайы еміп жүргендіктен ондай биелер, күтімі жарасса, сауыла береді. Бәрінің сүті құнарлы, емдік қасиеттері бір,- дейді қымыз баптаушы Нұрмахан Есенбеков [7].
Қорытындылай келе, қазақ қоғамында төрт түлік ішіндегі жылқы малы байлық мөлшері деп есептелінсе, ал қымыз қазақ халқының ұлттық тағамдарының ішіндегі ең құрметті дастарқан дәмінің бірі деп саналады. Қазақ халқымыз «қымызы бар үйдің қызығы бар» деп бекер айтпаған. Қымыз ішіп өскен адамның көңілі жайдары, иммунитеті көтеріліп, кез-келген ауа райына төзімді, бақуатты және де адам ағзасы түрлі ауруларға қарсы өзі күресе алатындай жағдайға жетеді.  Қымыз ішіп, шалқып өскен өскен – қазақ дана. 

